
Book details

Level: 13

Text type: Fiction

Subjects/themes: Starting a small business, being 
resourceful, learning how to fi x bikes, 
helping others in your community 

Key features: 40 pages, past tense, third-person 
point of view, dialogue

This book is part of the Tulliniliara Reading Series, developed 
by the Department of Family Services in Nunavut. The 
Tulliniliara Reading Series is a unique, Nunavut-developed 
literacy initiative that infuses awareness of skills, interests, 
and careers into a culturally appropriate reading program.

The Tulliniliara Reading Series was developed to 
support the reading level guidelines outlined in 
Uqalimaariuqsaniq, the Department of Education’s 
reading program. Uqalimaariuqsaniq is a sequential 
and progressive Inuktitut reading program that 
supports students in their development as readers.

The Tulliniliara Reading Series will inform readers 
about jobs available in their community. It will also 
provide opportunities for readers to consider their own 
interests and skills when thinking about future work. 
Awareness of career possibilities at a young age will better 
prepare children to understand the opportunities that are 
open to them and the importance of staying in school.

These books represent the Department of Family Services’ 
investment in the early development of our future workforce.



ᑐᒃᑲᕆᐊᓕᓕᐅᕐᕕᒃ 

ᑎᑎᕋᖅᑐᖅ

ᑲᐃᓚᐱ ᒥᒃᑖᓄᑦ 

ᑎᑎᖅᑐᒐᖅᑐᖅ

ᐊᒫᓐᑕ ᓵᓐᑦᓚᓐᑦ



	 ᓯᕿᓐᓂᖅᑎᓪᓗᒍ ᔪᓚᐃᒥ, ᐲᑕ 
ᒫᑯᓯᓗ ᑐᒃᑲᕆᐊᓕᒃᑑᒃ ᖁᕕᐊᒋᓛᒥᓂ 
ᖃᖅᑲᔮᕐᒥ. ᖃᖅᑲᔮᑉ ᖄᖓᓄᐊᕋᒥᒃ, 
ᑐᒃᑲᕆᐊᓕᒃᑐᒥᒃ ᖄᖏᓵᖅᑕᐅᕘᒃ 
ᑕᐅᓄᖓ. ᐆᔅ!
	 “ᑭᓇᐅᓵᖅᑐᖅ ᐃᓐᓇ?” ᐲᑕ 
ᐊᐱᕆᕗᖅ ᒫᑯᓯᒧᑦ.
	 “ᐋᒪᐃ,” ᒫᑯᓯ ᐅᖃᖅᐳᖅ. “ᑕᐅᓇᓂ 
ᐴᒃᑲᕐᕕᒃᑯᑦ. ᑕᑯᓕᕈᒃ!”

	 ᓄᑲᑉᐱᐊᒃ ᖁᙱᐊᖅᐴᒃ 
ᐊᕐᓇᖅ ᑐᒃᑲᕆᐊᓕᒃᖢᓂ ᑕᐅᓄᖓ 
ᐴᒃᑲᕆᐊᖅᑐᖅᑐᖅ. ᓱᒃᑲᓕᔪᒻᒪᕆᐊᓘᓪᓗᓂ!
	 ᐴᒃᑲᕐᕕᒃᑯᑦ ᖃᖓᑦᑕᖅᖢᓂ.
	 “ᐅᐊᑲᓪᓚᖔ!” ᐲᑕ ᒫᑯᓯᓗ 
ᐊᑕᐅᑦᑎᒃᑯᑦ ᐅᖃᖅᐳᒃ ᖁᙱᐊᖅᖢᑎᒃ. 
ᑐᑦᑎᐊᖅᖢᓂ ᑐᒃᑲᕆᐊᓕᓂ ᓴᖑᓪᓗᓂᐅᒃ 
ᖃᖅᑲᔮᒧᑦ ᐅᑎᓕᖅᐳᖅ.

5



	 “ᐅᐊᑲᓪᓛᓘᓵᖅᑐᖅ!” ᒫᑯᓯ ᐅᖃᖅᐳᖅ 
ᖃᖅᑲᔮᑉ ᖄᖓᓄᐊᕐᒪᑦ.
	 “ᖁᔭᓐᓇᒦᒃ,” ᐊᕐᓇᖅ ᐅᖃᖅᐳᖅ.
	 “ᐴᒃᑲᕐᕕᒃ ᓴᓇᓚᐅᖅᐱᐅᒃ?” 
ᐲᑕ ᐊᐱᕆᕗᖅ.
	 “ᐴᒃᑲᕐᕕᓕᐊᕆᓚᐅᖅᑕᕋ 
ᐅᔭᖅᑲᓄᑦ ᐊᒻᒪᓗ ᓵᓗᕿᓄᑦ,” 
ᐅᖃᖅᐳᖅ. “ᒥᑭᐸᓗᒃᑐᖅ. ᐊᖏᕐᕋᓐᓂ 
ᐊᑐᖃᑦᑕᖅᑕᕋ ᐊᖏᓂᖅᓴᒻᒪᕆᐅᔪᖅ.” 
ᐅᖃᖅᐳᖅ ᖁᖓᖦᖢᓂ. 

	 “ᑕᒪᐅᖓ ᓅᕋᑖᕐᓂᑰᕖᑦ?” 
ᐲᑕ ᐊᐱᕆᕗᖅ.
	 “ᐅᖅᓱᖅᑑᕐᒥᐅᑕᐅᔪᖓ ᑭᓯᐊᓂ 
ᐊᐅᔭᖅ ᑕᒫᓃᓐᓂᐊᖅᑐᖓ ᐊᑖᑕᓐᓂ,” 
ᐅᖃᖅᐳᖅ. “ᒦᑲᐅᔪᖓ.”
	 “ᐄᑯᓗᒃ! ᐲᑕᐅᔪᖓ, ᐅᓇ ᒫᑯᓯ,” 
ᐲᑕ ᐅᖃᖅᐳᖅ ᖁᖓᖦᖢᓂ.
	 “ᐴᒃᑲᕆᐊᕈᒪᕕᓯᒃ?” ᐊᐱᕆᕙᖏᒃ.

	 “ᐆᒃᑐᕋᔭᕋᓗᐊᖅᑐᖓ ᑭᓯᐊᓂ 
ᑎᕆᒃᓯᐅᑕᐅᔭᖓ ᐲᖏᓐᓇᐅᔭᕐᒪᑦ,” ᐲᑕ 
ᐅᖃᖅᐳᖅ. “ᐃᓐᓇᐅᔾᔨᑐᐃᓐᓇᕆᐊᖃᕋᒪ.”
	 “ᑕᑯᓚᒍ ᑎᕆᒃᓯᐅᑕᐅᔭᐃᑦ,” 
ᒦᑲ ᐅᖃᖅᐳᖅ.
	 ᒦᑲ ᐅᑯᓪᓗᓂ 
ᐲᑕᐅᑉ ᑐᒃᑲᕆᐊᓕᖓᑕ 
ᑎᕆᒃᓯᐅᑕᐅᔭᖓ ᑕᑯᒋᐊᖅᐸᐅᒃ. 
ᓄᓱᑲᑖᕐᔪᓚᐅᑲᒃᖢᓂᐅᒃ ᐊᒡᒐᖏᑦ 
ᐅᖅᓱᐃᓐᓇᙳᖅᖢᑎᒃ ᕿᕐᓂᖅᑐᒥᒃ.
	 “ᑎᕆᒃᓯᐅᑕᐅᔭᐃᑦ ᐊᖏᓗᐊᖅᑐᖅ,” 
ᒦᑲ ᐅᖃᖅᐳᖅ. “ᑭᓯᐊᓂ ᐋᖅᑭᒍᓐᓇᖅᑕᕋ. 
ᐊᑖᑕᒪ ᐃᒡᓗᖓᓄᙵᐅᔪᒪᕕᓯᒃ?”

	 “ᑐᒃᑲᕆᐊᓕᖕᓂᒃ ᓴᓇᔪᓐᓇᕋᕖᑦ?” 
ᐲᑕ ᐊᐱᕆᕗᖅ ᐅᒃᐱᕈᓱᑦᑎᐊᙱᖦᖢᓂ.
	 “ᐄ!” ᒦᑲ ᑭᐅᕗᖅ. 
“ᐊᓂᑯᓗᒻᒪ ᑐᒃᑲᕆᐊᓕᕕᓂᖏᓐᓂᒃ 
ᐱᑖᖏᓐᓇᐅᔭᖅᑐᖓ. ᐊᑖᑕᒐ 
ᐊᐅᓚᐅᑎᓕᕆᔨᐅᔪᖅ, 
ᐃᓕᓐᓂᐊᖅᑎᓚᐅᖅᑖᖓ ᓴᓇᓂᕐᒥᒃ.”
	 ᒦᑲ ᑐᒃᑲᕆᐊᓕᓕᖅᐳᖅ. “ᐊᑏ!” 
ᐊᑖᑕᒪ ᐃᒡᓗᖓ ᖃᓂᑦᑐᖅ,” ᐅᖃᖅᐳᖅ. 
ᐲᑕ ᒫᑯᓯᓗ ᑐᒃᑲᕆᐊᓕᖕᒥᓄᑦ ᒪᓕᒃᓴᖅᐴᒃ. 

	 ᐊᑯᓂᐅᙱᑦᑐᖅ, ᐃᒡᓘᑉ ᓯᓚᑖᓄᑦ 
ᓄᖅᑲᖅᐳᑦ. ᑐᒃᑲᕆᐊᓕᖕᒥᖕᓂᑦ 
ᐊᖅᑲᖅᖢᑎᒃ ᓯᕐᓗᐊᑉ ᓴᓂᐊᓅᖅᐳᑦ.
	 ᒦᑲ ᓯᕐᓗᐊᑉ ᐃᓗᐊᓄᐊᓚᐅᖅᖢᓂ 
ᐊᓂᕗᖅ ᓴᓇᕐᕈᑎᒃᑯᕕᓕᔭᖅᖢᓂ 
ᐳᓪᓚᒃᑕᐅᑎᓕᔭᖅᖢᓂᓗ. ᐲᑕᐅᑉ 
ᑐᒃᑲᕆᐊᓕᖓ ᑯᔾᔭᖅᑎᖦᖢᒍ 
ᐃᒃᓯᕙᐅᑕᖓᓄᑦ ᐊᖁᑎᖕᒐᒍᓪᓗ 
ᑐᙵᓕᖅᖢᓂ. ᐱᓕᕆᐊᖃᓯᒋᐊᖅᐳᖅ.

	 ᐲᑕ ᒫᑯᓯᓗ ᑕᐅᑐᒃᐴᒃ 
ᒦᑲᐅᑉ ᑎᕆᒃᓯᐅᑕᐅᔭᖓ ᐲᖅᑕᖓ 
ᓴᓇᕐᕈᑎᒥᒃ ᐲᖅᓯᔾᔪᑎᒥᒃ ᐊᑐᖅᖢᓂ. 
ᐱᓕᕆᐊᕆᓚᐅᖅᖢᓂᐅᒃ, ᐱᔭᕇᕋᒥ 
ᑎᕆᒃᓯᐅᑕᐅᔭᖓ ᑐᒃᑲᕆᐊᓖᖕᓄᑦ 
ᐅᑎᖅᑎᖦᖢᒍ. ᑐᒃᑲᕆᐊᓕᐅᑉ ᐊᒃᓴᓗᐊᖓ 
ᑭᖑᓪᓕᖅ ᐅᐃᔾᔮᖅᑎᖦᖢᒍ.
	 “ᐋᖅᑭᒃᐳᖅ!” ᐅᖃᖅᐳᖅ.
	 “ᑕᐃᒪᓗ?” ᐲᑕ ᐊᐱᕆᕗᖅ.

	 “ᐄ!” ᒦᑲ ᑭᐅᕗᖅ. 
“ᑎᕆᒃᓯᐅᑕᐅᔭᕐᓂᒃ ᐊᑕᐅᓯᕐᒥᒃ 
ᐲᖅᓯᔭᕆᐊᖃᑐᐃᓐᓇᕋᑖᖅᑐᖓ. 
ᐊᒃᓴᓗᐊᒃᑭᒃ ᐳᓪᓚᒃᑲᓐᓂᖁᕕᒋᒃ? 
ᐳᓪᓚᐃᖅᓯᒪᕈᔪᖅᑰᔨᖕᒪᑎᒃ.”
	 “ᐊᑏ!” ᐲᑕ ᐅᖃᖅᐳᖅ.
	 “ᐱᒃᑲᒃᑕᐅᖅ?” ᒫᑯᓯ ᐊᐱᕆᕗᖅ 
ᑐᒃᑲᕆᐊᓕᓂ ᖃᒡᓕᒋᐊᖅᖢᓂᐅᒃ.

	 “ᐅᐊᑦᑎᐊᕈᐃ,” ᐲᑕ ᐅᖃᖅᐳᖅ. 
“ᐆᒃᑐᕈᓐᓇᖅᐳᖓ?”
	 “ᐄ!” ᒦᑲ ᐅᖃᖅᐳᖅ. “ᐅᕝᕙ, ᐅᓇ 
ᕿᔾᔮᕐᓗᒍ ᓯᒥᑯᓗᐊ ᐳᓪᓚᒃᓴᐅᑎᓗ 
ᑕᒡᕗᙵᕐᓗᒍ. ᐃᒪᓐᓇᓗ ᐳᓪᓚᒃᓴᕐᓗᒍ!” 
ᖃᐅᔨᑎᑉᐸᐅᒃ ᐳᓪᓚᒃᓴᐅᑦ ᖁᒻᒧᒃᐸᒡᓗᒍ 
ᐊᒻᒧᒃᐸᒡᓗᒍ ᐳᓪᓚᒃ ᐊᒃᓴᓗᐊᕐᒧᐊᕐᓂᐊᕐᒪᑦ.
	 ᐲᑕ ᖁᖓᖦᖢᓂ ᐳᓪᓚᒃᓴᐃᓕᖅᐳᖅ. 
ᖁᕕᐊᑉᐳᖅ ᖃᐅᔨᒐᒥ ᖃᓄᖅ 
ᑐᒃᑲᕆᐊᓕᓂ ᐋᖅᑭᒍᓐᓇᕐᒪᖔᕐᒥᐅᒃ.

	 “ᐴᒃᑲᕐᕕᖕᒨᒃᑲᓂᕈᒪᕕᓯᒃ?” 
ᒦᑲ ᐊᐱᕆᕗᖅ.
	 “ᐄᑦᑎᐊᒻᒪᕆᒃ!” ᓄᑲᑉᐱᐊᒃ 
ᐊᑕᐅᑦᑎᒃᑯᑦ ᑭᐅᕘᒃ. ᑕᑯᓪᓗᑎᒡᓗ 
ᒪᕐᕉᖕᓂᒃ ᓄᑲᖅᖡᖕᓂᒃ 
ᑐᒃᑲᕆᐊᓕᒃᖢᑎᒃ ᖃᐃᔪᓂᒃ.
	 “ᐊᒃᓴᓗᐊᕗᑦ ᐳᓪᓚᒍᓐᓇᕆᕕᒋᑦ?” 
ᐱᖃᑖ ᐊᐱᕆᕗᖅ.
	 “ᓲᖃᐃᒻᒪ,” ᒦᑲ ᐅᖃᖅᐳᖅ. 
ᐳᓪᓚᒃᓴᓚᐅᖅᖢᓂᒋᑦ ᓄᑕᖅᑲᑦ 
ᖁᕕᐊᓱᒃᖢᑎᒃ ᑐᒃᑲᕆᐊᓕᒃᐳᑦ. ᑭᓯᐊᓂ 
ᒪᕐᕈᒃᑲᓐᓃᖕᓂᒃ ᖃᐃᔪᖃᖅᐳᖅ.

	 “ᐳᓪᓚᒃᓴᕆᐊᖃᕆᕕᓯ?” 
ᒦᑲ ᐊᐱᕆᕗᖅ.
	 “ᐃᓛᒡᓕ ᓯᕗᓪᓕᖅ ᐊᒃᓴᓗᐊᕋ 
ᐊᐅᓚᕈᔪᒃᑐᖅ,” ᐊᕐᓇᕐᒥᒃ ᐅᖃᖅᑐᖃᖅᐳᖅ. 
“ᐋᖅᑭᒍᓐᓇᖅᐱᐅᒃ?”
	 ᒦᑲ ᖁᖓᑉᐳᖅ. “ᐆᒃᑐᕈᓐᓇᖅᑐᖓ!”
	 ᑮᓪᓚᔫᕐᒥᓪ ᑎᒍᓯᓪᓗᓂ 
ᓴᓇᕐᕈᑎᒃᑯᕕᖕᒥᑦ ᐊᒃᓴᓗᐊᖅ ᓯᕗᓪᓕᖅ 
ᓱᑲᑎᓕᖅᐸᐅᒃ. ᐊᑯᓂᐅᙱᑦᑐᖅ, 
ᑐᒃᑲᕆᐊᓕᖕᓄᐊᖅᖢᓂ ᐃᖏᕐᕋᓚᐅᑲᒃᐳᖅ 
ᐊᐅᓚᔪᓐᓃᕋᓗᐊᕐᒪᖔᑦ. ᐊᐅᓚᔪᓐᓃᖅᐳᖅ! 

	 “ᖁᔭᓐᓇᒦᒃ!” ᐊᕐᓇᖅ ᐅᖃᖅᐳᖅ.
	 “ᐲᒃᑲᒃᑕᐅᖅ ᐋᖅᑭᒍᓐᓇᖅᐱᒋᒃ?” 
ᐱᖃᓐᓇᕆᔭᖓ ᐊᐱᕆᕗᖅ.
	 “ᖃᓄᐃᒻᒪᑦ?” ᒦᑲ ᐊᐱᕆᕗᖅ.
	 “ᑕᑭᓗᐊᖅᑐᖅ. ᐃᑭᒡᕕᒋᔪᓐᓇᙱᑕᕋ 
ᐅᕐᕈᙱᓪᓗᖓ!” ᐅᖃᖅᐳᖅ.
	 “ᐃᑲᔪᕈᓐᓇᖅᑰᖅᐸᒋᑦ,” ᒦᑲ 
ᐅᖃᖅᐳᖅ. ᒦᑲᐅᑉ ᐃᒃᓯᕙᐅᑕᖅ 
ᐊᐅᓚᔾᔭᒃᑎᒋᐊᕋᓗᐊᕐᒪᒍ ᐊᐅᓚᔾᔭᖕᓇᓂ.

	 “ᒫᑯᓰ, ᓯᕐᓗᐊᕐᒨᕐᓗᑎ ᑭᓂᖅᑎᕈᑎᒥᒃ 
ᐊᐃᒃᓯᕆᑦ?” ᒦᑲ ᐊᐱᕆᕗᖅ.
	  “ᐄ!” ᒫᑯᓯ ᕿᒡᒋᖅᐳᖅ. ᖁᕕᐊᑉᐳᖅ 
ᐃᑲᔪᕈᓐᓇᕋᒥ.
	 ᒦᑲᑉ ᑭᓂᖅᑐᒥᒃ ᑎᖕᒥᑳᕐᕕᒋᕙᐅᒃ 
ᐊᐅᓚᑎᒋᐊᒃᑲᓐᓂᖅᖢᓂᐅᒡᓗ. 
ᐊᓱᐃᓛᒃ ᐊᐅᓚᓕᖅᐳᖅ. ᐃᒃᓯᕙᐅᑕᖓ 
ᐋᖅᑭᒋᐊᓚᐅᖅᖢᒍ ᐊᖑᑦ ᐃᖏᖁᕙᐅᒃ 
ᑐᒃᑲᕆᐊᓕᖕᒥᓄᑦ. 

	 “ᐅᐊᑲᓪᓚᖔ, 
ᐱᐅᓯᕚᓪᓕᑦᑎᐊᖅᑐᖅ!” ᐊᖑᑦ ᐅᖃᖅᐳᖅ. 
“ᑐᒃᑲᕆᐊᓕᓕᒫᑦ ᐋᖅᑭᒃᓱᓪᓗᐊᕋᕕᒋᑦ!”
	 ᒦᑲ, ᐲᑕ, ᒫᑯᓯᓗ 
ᕿᕕᐊᖃᑦᑕᐅᑎᕗᑦ.
	 “ᐃᓱᒪᑦᑎᐊᖅᑐᐊᓘᓇᓱᒋᕙᒋᑦ.” 
ᐲᑕ ᐅᖃᖅᐳᖅ.
	 “ᐄᓛᒃ,” ᒦᑲ ᐅᖃᖅᐳᖅ. “ᑭᓯᐊᓂ 
ᑭᓂᖅᑐᖅᑖᒃᑲᓐᓂᕆᐊᖃᕐᓂᐊᖅᑰᖅᑐᒍᑦ, 
ᐅᓇ ᓄᖑᑦᑎᐊᓕᕐᒪᑦ!”

	 “ᐊᑭᓖᑎᑦᑎᖃᑦᑕᕈᑦᑕᓕ 
ᐋᖅᑭᒃᑕᑦᑎᓐᓄᑦ?” ᒫᑯᓯ ᐅᖃᖅᐳᖅ. 
“ᑮᓇᐅᔭᓕᐊᕆᔭᕗᑦ ᓂᐅᕕᐅᑎᒋᕙᒡᓗᒋᑦ 
ᐊᑐᕆᐊᖃᖅᑕᑦᑎᓐᓂᒃ,”
	 “ᐃᓱᒪᑦᑎᐊᖅᐳᑎᑦ!” ᒦᑲ ᐅᖃᖅᐳᖅ. 
“ᐊᑐᒐᒃᓴᑦ ᐊᑭᑦᑐᕈᓐᓇᕐᒪᑕ.”
	 “ᓇᓗᓇᐃᒃᑯᑕᓕᐅᓚᐅᖅᑕ ᐃᓄᖕᓄᑦ 
ᑕᑯᔭᐅᖃᑦᑕᕐᓂᐊᖅᑐᓂᒃ ᓇᓃᒻᒪᖔᑦᑕ 
ᖃᐅᔨᒪᔭᐅᓂᐊᕋᑦᑕ,” ᐲᑕ ᐅᖃᖅᐳᖅ. 

	 ᒦᑲ, ᐲᑕ, ᒫᑯᓯᓗ ᒦᑲᐅᑉ 
ᐃᒡᓗᖓᓄᑦ ᐅᓪᓚᒃᓯᕗᑦ. ᑭᐳᒦᖦᖢᑎᒃ 
ᓇᓗᓇᐃᒃᑯᑕᒃᓴᓂᒃ ᐸᐃᑉᐹᕐᔪᐊᓄᑦ 
ᓴᓇᓕᖅᐳᑦ. ᒫᑯᓯ ᑎᑎᕋᐅᔭᒃᑲᐅᒐᒥ 
ᑐᒃᑲᕆᐊᓕᙳᐊᓂᒃ ᑎᑎᕋᐅᔭᖅᖢᓂ.
	 “ᐊᑦᑎᕆᐊᖃᖅᑕᕗᑦ 
ᐱᓕᕆᐊᕆᓂᐊᖅᑕᕗᑦ,” ᒦᑲ ᐅᖃᖅᐳᖅ.
	 “ᑕᐃᓚᐅᕐᓚᕗᑦ 
‘ᑐᒃᑲᕆᐊᓕᓕᐅᕐᕕᒃ’!” ᒫᑯᓯ ᐅᖃᖅᐳᖅ.
	 ᑕᒪᐃᓐᓄᑦ ᓇᓗᓇᐃᒃᑯᑕᓄᑦ 
ᑎᑎᕋᖅᐳᑦ: “ᑐᒃᑲᕆᐅᓕᓕᐅᕐᕕᓕᐊᕆᔅᓯ 
ᐃᒡᓗᒧᑦ 405-ᒧᑦ! ᑐᒃᑲᕆᐊᓕᖕᓂᒃ 
ᓴᓇᔪᓐᓇᖅᑐᒍᑦ $2-ᒧᑦ.” 

	 ᑐᒃᑲᕆᐊᓕᒃᖢᑎᒃ 
ᓇᓗᓇᐃᒃᑯᑕᓕᐊᒥᖕᓂᒃ ᐃᓕᓯᔭᖅᑐᖅᐳᑦ. 
ᓇᓗᓇᐃᒃᑯᑕᑦ ᐃᓪᓗᒋᑦ ᓇᐸᔪᐊᓗᓐᓄᑦ 
ᐃᓕᓐᓂᐊᕐᕕᐅᑉ ᖃᓂᒋᔭᖓᓄᑦ ᐊᒻᒪᓗ 
ᐊᐅᓚᑲᑦᑖᕐᕕᐅᑉ ᖃᓂᒋᔭᖓᓄᑦ 
ᐃᓕᓯᕗᑦ. ᓇᓗᓇᐃᒃᑯᑕᕐᓂᒃ 
ᐃᓕᓯᒋᓪᓗᑎᒃ ᓂᐅᕕᕐᕕᖕᒥ.
	 ᒦᑲᐅᑉ ᐃᒡᓗᖓᓄᑦ ᐅᑎᕋᒥᒃ, 
ᓄᑕᖅᑲᓂᒃ ᐅᑕᖅᑭᔪᖃᓕᕇᖅᑐᖅ. 

	 ᐲᑕ ᐊᒃᓴᓗᐊᓂᒃ ᐳᓪᓚᒃᓴᐃᓪᓗᓂ 
ᒦᑲ ᐊᔪᕐᓇᕐᓂᖅᓴᓂᒃ ᓴᓇᓪᓗᓂ. 
ᒫᑯᓯ ᑮᓇᐅᔭᓂᒃ ᐊᑭᓕᐅᑎᓂᒃ 
ᓄᑕᖅᑲᓂᑦ ᐱᕙᒃᖢᓂ ᐊᖏᓂᖅᓴᕐᒥᒡᓗ 
ᓇᓗᓇᐃᒃᑯᑕᓕᐅᓕᖅᖢᓂ ᓯᕐᓗᐊᕐᒥ 
ᓂᕕᙵᖅᑕᐅᓂᐊᖅᑐᒥᒃ ᑎᑎᕋᖅᓯᒪᓪᓗᓂ: 
ᑐᒃᑲᕆᐊᓕᓕᐅᕐᕕᒃ.
	 ᐱᔭᕇᕐᓂᐊᖅᑰᔨᓕᕋᓗᐊᕌᖓᒥᒃ 
ᐊᓯᐊᓂᒃ ᓄᑕᕋᕐᒥᒃ ᖃᐃᔪᖃᖅᐸᒃᖢᓂ. 
ᓴᓇᔭᕌᖕᒐᒥᒃ ᑮᓇᐅᔭᖅᑖᕌᕐᔪᒃᐸᒃᖢᑎᒃ. 
ᐅᓪᓗᖅ ᓈᑎᓪᓗᒍ 
$20-ᓕᐅᖅᑐᕕᓂᐅᓪᓗᑎᒃ! 

	 “ᑮᓇᐅᔭᑦ ᓱᓂᐊᕋᑦᑎᒍᑦ?” 
ᐲᑕ ᐊᐱᕆᕗᖅ.
	 “ᑭᓂᖅᑎᕈᑎᑖᕆᐊᖅᑐᓚᐅᖅᑕ,” 
ᒦᑲ ᐅᖃᖅᐳᖅ. “ᐊᒥᐊᒃᑯᖏᑦ ᐸᐸᓪᓗᒋᑦ 
ᓂᐅᕕᕆᐊᖃᑐᐃᓐᓇᕆᐊᖃᕋᑦᑕ 
ᓴᓇᕐᕈᑎᓂᒃ ᐊᑐᒐᒃᓴᑦᑎᓐᓂᒡᓗ.”
	 “ᐊᑯᓃᓕ ᖃᐅᑉᐸᑦ ᓴᓇᒃᑲᓐᓂᓛᕋᑦᑕ 
ᑐᒃᑲᕆᐊᓕᖕᓂᑦ!” ᐲᑕ ᐅᖃᖅᐳᖅ.
	 “ᐅᕙᖓᓗ,” ᒦᑲ ᐅᖃᖅᐳᖅ.
	 “ᒦᑲ, ᐴᒃᑲᕆᐊᕋᓱᒍᓐᓇᖅᓯᕕᑕ?” 
ᒫᑯᓯ ᐊᐱᕆᕗᖅ.
	 “ᐊᑏ!” ᒦᑲ ᐅᖃᖅᐳᖅ, 
ᐊᑕᐅᑦᑎᒃᑯᓪᓗ ᓱᒃᑲᓕᓪᓗᑎᒃ 
ᖃᖅᑲᔮᓕᐊᓕᖅᐳᑦ. 

